
РАҚАМЛИ ИННОВАЦИОН 
ТЕХНОЛОГИЯЛАРДАН ТУРИЗМДА 

САМАРАЛИ ФОЙДАЛАНИШ ЙЎЛЛАРИ
Эшов Мансур Пулатович

ТДИУ проректори, и.ф.д., проф. 

Сўнгги йилларда “Рақамли иқтисодиёт” атамасини бутун дунёдаги сиёсатчилар, иқтисод- 
чилар, журналистлар, бизнесменлар ўз фаолиятларида қўллаб келмоқдалар. 2016 йилда  
Бутунжаҳон банки вакиллари дунё буйича рақамли иқтисодиёт ҳолати ҳақидаги ҳисоботни 
жаҳон оммасига тақдим этиб, “Рақамли дивидендлар” номидаги маърузаси билан чиқиш қилди. 
Рақамли иқтисодиёт атамасининг илмий адабиётларда шу кунгача бир нечта талқини бўлган 
ҳолда, ҳозиргача фанда яхлит бир атама сифатида қайд этилмаган. 

Рақамли иқтисодиётнинг ўзига хос асосий белгилари юқори даражада автоматлаштирил-
ганлик, электрон ҳужжат алмашинувини сифатли амалга оширишнинг мавжудлиги, бухгал-
терлик, аудиторлик ва бошқарув тизимларининг ўзаро электрон интеграциялашуви, маълу-
мотларнинг электрон базалари, CRM (мижозлар билан ўзаро муносабат тизими) мавжудлиги, 
турли хилдаги корпоратив тармоқлардан иборат.

Унинг қулайликларига турли тўловлар учун харажатларнинг қисқариши (масалан, банкка 
бориш учун йўлкира ва бошқа ресурслар тежалади), товарлар ва хизматлар ҳақида жуда кўп 
оператив маълумотларга эга бўлган холда, уларни жаҳон бозорига олиб чиқиш имкониятлари-
нинг кенгайишини киритишимиз мумкин.

Туристик хизмат кўрсатиш соҳасида рақамли иқтисодиётни қўллашнинг қулайликлари қуйи- 
дагича:

1. Туристик хизматлар сотиб олиш учун харажатлар камаяди (масалан, олдиндан меҳмон-
хонани бронлаш, авиабилет).

2. Туристик хизматлар (турпакетлар) ҳақида кўпроқ ва тезроқ маълумот олинади.

3. Рақамли дунёдаги туристик хизматларнинг жаҳон бозорига чиқиш имкониятлари катта 
бўлади.

4. Фидбэк (англ. feedback – туристлар фикрини)ни тез олиш ҳисобига турмаршрутлар  
ва хизматлар жадал такомиллаштирилади.

5. Хизмат кўрсатиш тезроқ, сифатлироқ, қулайроқ бўлади.

Масалан, турист авваллари ўзи боришни режалаштирган давлатга саёҳатга бормоқчи 
бўлиб, туроператор офисига ташриф буюради. У билан юзма-юз ўтириб турпакетлар билан 
танишиб чиқади ва ўзига мақул келган турпакетни нақд пулга сотиб олса, бу анъанавий 
иқтисод. Туроператорларнинг интернетдаги манзили орқали ўзига маъқул турпакетни танлаб, 
туроператор ҳисоб рақамига пулни электрон тўлов тизими орқали тўлаш, турпакетни ва тур-
хизматларни олиши – рақамли иқтисодиёт дейилади. Бу масалани энг содда мисол орқали 
тушунтиришдир. Аслида, туризмда рақамли иқтисодиёт 1980 йиллардан бошланган десак хато 
қилмаймиз. Сабаби, айнан шу йиллардан туроператорлар авиабилетларни, меҳмонхоналарни 
олдиндан бюртма бериш ва пул ўтказмалари орқали бронлаш системаларидан кенг фойда-
лана бошлаганлар.

Биз аслида аллақачон рақамли иқтисодиёт ичидамиз, унинг қулайликларидан фойдала-
намиз, лекин унинг моҳиятига тўлиқ тушуниб етмаганмиз.

Шундан келиб чиқиб, фикримизча, “Хизмат кўрсатишда рақамли иқтисодиёт – янги ишлаб 
чиқиладиган ёки жорий қилиниши лозим бўладиган жараён эмас, бу туризмда инновацион тех-
нологияларни туристларнинг кундалик ҳаётига жорий этиш орқали мавжуд хизматларни янгича 

кўринишга ўтказиш”, – деганидир. Бунга мисол қилиб ҳозирда дунё туризми индустриясидаги 
ўзгаришларни олса ҳам бўлади. 

Бу борада туризм инфратузилмасини шакллантиришда рақамли инновацион-технология- 
лардан фойдаланишда энг аввало сўнгги йилларда бошланган ишларни давом эттиришни 
кўзда тутган ҳолда алоҳида эътибор қаратилиши лозим бўлган қуйидаги йўналишни белгилаб 
олиш мақсадга мувофиқ бўлиб, улар:

● жойлаштириш воситалари бўйича, замонавий ва бренд меҳмонхоналар ҳамда хостел, 
оилавий меҳмон уйлари каби ҳамёнбоп жойлашув воситаларида инновацион техноло-
гияларни қўллашни тезлаштириш, шунингдек, AirB&B тизими бўйича квартиралар бериш 
механизмларини татбиқ қилиш;

● замонавий технологияларни транспорт логистикасига олиб кириш, туристик оқимни 
ошириш ва диверсификациялаш учун бир-бирини ўзаро тўлдириб турувчи ички ва ташқи 
транспорт турларини ҳисобга олган ҳолда, ягона, хавфсиз ва инновацион транспорт 
логистикасини ривожлантириш;

● амалий ахборот-маълумотномалар орқали маданий мерос субъектлари бўйича, сай-
ёҳлар учун тизимни яратиш, Смарт-туризм технологияларини татбиқ қилиш, турни-
кетлар ва видеокузатувлар тизимларини ўрнатиш орқали маданий мерос субъектлари, 
музейлар, театрлар, бадиий галереялар фаолияти самарадорлигини ошириш;

● туризм “монетизацияси” бўйича, энг аввало авиаташувлар, жойлашув воситалари хиз-
матлари, сайёҳларнинг овқатланишини ташкиллаштириш, маданий-кўнгилочар тад-
бирлар ва ишлаб чиқарилаётган сувенир маҳсулотлар учун мослашувчан нарх сиёса-
тини ўрнатиш орқали туризм “монетизацияси”ни ошириш;

● туризмда рақамли инновацион технологияларни самарали қўллаш масалаларини 
ўрганиш бўйича республика гуруҳини тузиш ва йил давомида маҳаллий вазирлик ва 
идоралар мутахассисларига туристик сектор экспертлари ҳамда вакиллари билан бирга 
вазиятни яхшилаб ўрганиш ва туризмда инновацияларни қўллашга тўсқинлик қилаётган 
муаммолар ечимини топишга доир аниқ таклифлар акс этган норматив-ҳуқуқий ҳуж-
жатлар лойиҳаларини ишлаб чиқиш лозим.

Туризм ва меҳмондўстлик саноатида кичик ва ўрта бизнесга рақамли инновацион-техно-
логияларни жорий қилиш ва уни ривожлантириш ҳар бир субъектнинг молиявий ва техно-
логик имкониятларига боғлиқ. Бу борада қуйидаги технологик имкониятларни кўриб ўтишимиз 
мумкин.

1. “Сунъий ақл” – саёҳатни режалаштираётганда энг мослаштирилган натижани беради. 
Мижозлар билан ўзаро муносабат (CRM) тизими мижозларнинг имтиёзлари тўғриси-
даги маълумотларга асосланиб, бошқа саёҳатчилар фойдаланган ечимларни таклиф 
қилади, таътилни ёки саёҳатни ташкил қилишни сезиларли даражада соддалаштиради 
ва пулни тежашга ёрдам беради.

2. Интернет хизматининг “муаммосиз” саёҳатни таъминловчи асосий элементлари – учиш, 
трансфер, меҳмонхона, автоулов брон қилиш кенг тарқалган. Маълумотлар алмашиш 
орқали туристлар турли хил муаммоларни тўхташ жойининг манзилидан тортиб, ўзига 
нотаниш шаҳардаги йўналишларни йўқотишнинг олдини олиш орқали кутилмаган 
хавфларни ва сарфланадиган вақтни камайтириши мумкин.

3. Роботизация – одамлар учун фойдали бўлган ва улар билан ишлашга қодир бўлган бот-
ларнинг роботлари тобора кўпроқ ҳаётга кириб келмоқда. Ҳозирда тозалаш роботлари 
аллақачон маиший техниканинг энг кенг тарқалган элементига айланган. Ходимларга 
бўлган эҳтиёжни камайтирган ҳолда, ушбу услуб оилавий меҳмонхоналар бизнесини 
олиб боришни сезиларли даражада соддалаштириши мумкин.

4. Овоз технологиясидан (АҚШ меҳмонхоналарда қўлланиши бошланган “Alexa” овозли 
ёрдамчи) фойдаланиш самарали бўлиб, хизматларни оптималлаштиришга, кўп жара-
ёнларни минималлаштиришга имкон беради. Шу боис, ҳатто кичкина оилавий меҳмон-
хоналар ҳам мижозларга кечаю-кундуз хизмат кўрсатиши ва тил тўсиқларини бартараф 
этиши мумкин.

5. Блокчейн – “ишончли рақамли муҳит”ни яратувчи, бу буюртмалар, резервациялар ва 
тўловларнинг ишончлилигини сезиларли даражада оширади, маълумотлар ва хизмат-
ларнинг ишончлилигини, аниқлигини таъминлаши мумкин.

Умуман олганда туризмда юқори натижаларга эришиш ва соҳанинг келажагини белгилаш 
бугунги кунда рақамли инновацион-технологияларнинг имкониятларидан фойдаланишга 
боғлиқ бўлиб қолмоқда. 

Фойдаланилган адабиётлар рўйхати:
1. Tourism Innovation: Technology, Sustainability and Creativity. Vanessa Ratten, Vitor Braga, Jose Álvarez-García, 

Maria de la Cruz del Rio-Rama Routledge, 26 июн. 2019 г. –p 174.
2. Tourism and Innovation. Colin Michael Hall, Allan M. Williams. New York, NY: Routledge, 2020. –p 480.
3. Цифровая экономика в индустрии туризма и гостеприимства: тенденции и перспективы. Богомазова И.В., 

Аноприева Е.В., Климова Т.Б. //Сервис в России и за рубежом. 2019. –Т. 13. Вып. 3. –С. –34-47. 
4. www. uzbektourism.uz

